
Azərbaycan – Türkiyə münasibətləri 
SARSILMAZ  TƏMƏLƏ  MALIKDIR

Xalqlarımızın eyni soykökünə, 
dilə, dinə, mədəniyyətə və bir çox 
digər qarşılıqlı bağlara malik olmasının 
onların həm sevincli, həm də kədərli 
günlərdə həmişə bir-birinə dayaq dur-
masını şərtləndirir. Ulu öndər Heydər 
Əliyevin “bir millət, iki dövlət” olaraq 
xarakterizə etdiyi Azərbaycan ilə Türkiyə 
arasındakı münasibətlər bu gün hər iki 
ölkənin rəhbərliyi tərəfindən həyata 
keçirilən düzgün, məqsədyönlü siyasətin 
məntiqi nəticəsi olaraq daha yüksək 
səviyyəyə çatmaqda, bir sıra sahələr 
üzrə isə keyfiyyətcə yeni müstəviyə 
keçməkdədir. Azərbaycan və Türkiyə 
arasında əlaqələrin belə yüksək səviyyədə 
inkişafı təkcə bu dövlətlərin yox, həm də 
regionun ümumi tərəqqisinə, sabitliyin 
bərqərar olmasına mühüm töhfələr verir. 
Eyni zamanda, Azərbaycan və Türkiyə 
münasibətlərinin inkişafı türk dünyasının 
daha sıx şəkildə bir araya gəlməsinin 
vacib şərtlərindəndir. Prezident  İlham 
Əliyevin dediyi kimi, Türkiyə–
Azərbaycan əlaqələri bütün türk dünyası 
və türk dünyasının birləşməsi, türkdilli 
dövlətlər arasında əlaqələrin inkişafı üçün 
çox mühümdür.

Türkiyə ilə Azərbaycan arasında 
bütün sahələrdə, o cümlədən, hərbi 
əməkdaşlıq istiqamətində sıx əlaqələr 
mövcuddur. İki qardaş ölkə arasında 
hərbi əməkdaşlıq dünyada artan qlobal və 
regional təhlükələr fonunda daha sürətlə 
inkişaf edir. Qardaş ölkələr arasında digər 
sahələrdə olduğu kimi, hərbi sahədə 
də əməkdaşlığın güclənməsi bölgədə 
sülhün və təhlükəsizliyin təmin olun-
ması baxımından böyük əhəmiyyət kəsb 
edir. Türkiyə Azərbaycanı təkcə qardaş 
ölkə kimi deyil, həm də regionda çox 
əhəmiyyətli strateji tərəfdaş olaraq görür 
və müxtəlif sahələrdə möhkəm təməllərə 
əsaslanan geniş əməkdaşlığın daha da 
inkişaf etdirilməsinə çox ciddi səylər 
göstərir.

Son illərdə Azərbaycan–Türkiyə 
hərbi əməkdaşlığında çox böyük sıç-
rayış müşahidə olunur. Bu  əlaqələrin 
inkişafı bölgədə sülhün, sabitliyin və 
təhlükəsizliyin qarantıdır. Daha doğru-
su, iki dövlət arasında hərbi sahədəki 
əməkdaşlıq regional təhlükəsizlik 
baxımından da çox vacibdir. NATO-nun 
aparıcı ölkələrindən biri olan Türkiyə 
Azərbaycan Silahlı Qüvvələrinin 
modernləşdirilməsində əhəmiyyətli rola 
malikdir. Türkiyə ilə Azərbaycan arasında 
imzalanmış strateji müqavilələr, eləcə də 
təhlükəsizlik üzrə sənədlər ölkələrimiz 
arasında hərbi əməkdaşlığın inkişafını 
zəruri edən amillərdəndir. “Azərbaycan 
Respublikası və Türkiyə Respublikası 
arasında strateji tərəfdaşlıq və qarşılıqlı 
yardım haqqında” müqavilədə nəzərdə 
tutulanlar qardaş ölkələr arasında hərbi 
əməkdaşlığın güclənməsinə çox ciddi 
təkan verib.

Türkiyənin milli təhlükəsizlik 
konsepsiyası və strategiyası dünyada və 
bölgədə mövcud olan reallıqlara uyğun-
laşdırılıb. Belə ki, bu sənədlərdə Türkiyə 
sərhədlərində hər bir təhdidə ölkənin milli 
təhlükəsizliyinə təhlükə mənbəyi  kimi 
baxılır. Cənubi Qafqaz bölgəsi də rəsmi 
Ankara üçün strateji prioritetlərdən hesab 
edilir. Cənubi Qafqaz ölkələri, xüsusilə 
də Azərbaycanla hərbi əməkdaşlığın 
dərinləşdirilməsi Türkiyənin dövlət və 
milli maraqlarından irəli gəlir. Ölkələrimiz 
arasında hərbi əməkdaşlıq baxımından 
perspektiv planlar da mövcuddur. Türkiyə 
Azərbaycana taktiki, strateji və hərbi 
dəstəyini davam etdirməkdə qərarlıdır.

Ermənistanın işğalı nəticəsində 
nəzarətdən kənar qalmış Azərbaycan 
sərhədlərindən qeyri-qanuni məqsədlər 
üçün istifadənin qarşısının alınması  
Türkiyə–Azərbaycan hərbi əməkdaşlığı 
üçün mühüm istiqamətlərdən hesab 
olunur. Hər iki ölkə terrorizmdən 
əziyyət çəkdiyindən bu istiqamətdə 
mübarizənin bu günü və perspektivləri 
diqqət mərkəzindədir. Belə ki, uzun 
illərdir Azərbaycanın işğal altında olan 
torpaqları nəzarətdən kənarda qaldı-
ğı üçün Ermənistan tərəfindən silah 
qaçaqmalçılığı, terrorçuluğun inkişaf 
etdirilməsi, narkotik dövriyyəsi üçün 
istifadə edilir. Bu isə təkcə ölkəmiz üçün 
deyil, bütövlükdə region üçün təhlükədir. 
Transmilli, mütəşəkkil cinayətkarlığa qar-
şı Türkiyə–Azərbaycan birgə əməkdaşlığı 

bu qlobal təhlükə ilə birgə mübarizəni 
daim diqqətdə saxlayır.

Azərbaycanda sərhəd təhlükəsizliyi 
sisteminin təşkili, əməliyyat şəraiti və bu 
istiqamətdə Türkiyənin göstərə biləcəyi 
dəstək də mühüm əhəmiyyət kəsb edir. İki 
qardaş ölkə arasında hərbi, hərbi-texniki, 
hərbi təhsil və hərbi kadrların hazırlanması 
da əməkdaşlığın prioritetlərindəndir. Bu 
əməkdaşlıq Yüksək Səviyyəli Strateji 
Əməkdaşlıq Şurasının Bəyannaməsində 
də öz əksini tapıb. Bununla bərabər, 
ölkələrimiz arasında hərbi əməkdaşlıq 
üçün bu ilin fevral ayında Bakıda imza-
lanmış və iyulun 2-dən qüvvəyə minən 
“Azərbaycan Respublikası Hökuməti ilə 
Türkiyə Respublikası Hökuməti arasında 
hərbi maliyyə əməkdaşlığı haqqında” 
Saziş geniş perspektivlərə yol açıb. 
Bu sənədin qüvvəyə minməsi ilə saziş 
çərçivəsində hazırlanmış illik plana uyğun 
olaraq, ölkələrin quru qoşunları və hərbi 
hava qüvvələrinin iştirakı ilə birgə geniş-
miqyaslı təlimlər keçirilib.

Prezident İlham Əliyev təlimlər 
başa çatdıqdan sonra Türkiyənin Milli 
Müdafiə naziri Hulusi Akarın rəhbərlik 
etdiyi nümayəndə heyətini qəbul edərkən 
ölkələrimiz arasında hərbi əməkdaşlığın 
inkişafını yüksək qiymətləndirib. Hər il 
həm Azərbaycanda, həm də Türkiyədə 
hərbi təlimlərin keçirilməsini ənənə kimi 
dəyərləndirən dövlətimizin başçısı bu 
təlimləri Türkiyə–Azərbaycan birliyi-
nin, qardaşlığının növbəti təzahürü kimi 

dəyərləndirib.
Ümumilikdə götürdükdə, 

Ermənistan–Azərbaycan, Dağlıq Qarabağ 
münaqişəsinin ilk günlərindən Türkiyə 
dövləti Azərbaycanın haqlı tələblərini 
daim müdafiə edib, Ermənistan silahlı 
qüvvələrinin Azərbaycanın işğal olunmuş 
tarixi torpaqlarından dərhal və qeyd-
şərtsiz çıxarılması tələbi ilə mütəmadi 
çıxış edərək, ölkəmizin ərazi bütövlüyü-
nün təmin olunması istiqamətində ardıcıl 
səylər göstərib və göstərir. 1992-ci ildən 
bu günədək bütün beynəlxalq təşkilatlar 
tərəfindən Ermənistanın işğalçılıq 
siyasəti, eləcə də Xocalı soyqırımı ilə 
bağlı onlarla qətnamələr qəbul edilsə də, 
təcavüzkar dövlət beynəlxalq hüquqa 
məhəl qoymur. Təəssüf ki, beynəlxalq 
təşkilatlar, eləcə də dünyanın böyük 
dövlətləri, ATƏT-in Minsk qrupunun 
həmsədrləri, hətta, BMT Təhlükəsizlik 
Şurası hələ də Ermənistanın işğalçı 
siyasətinə göz yumur. Azərbaycanın bu 
haqq işində ancaq qardaş Türkiyə açıq 
mövqe nümayiş etdirir, bütün platforma-
larda xalqımızın və dövlətimizin yanında 
olduğunu bəyan edir. Bu günədək qardaş 
Türkiyə Ermənistanla sərhədləri bağ-
layıb və diplomatik əlaqələri kəsib. 
Azərbaycanın iştirak etmədiyi plat-
formada Türkiyə, Türkiyənin iştirak 
etmədiyi platformada isə Azərbaycan 
bir millət, iki dövlət missiyasını həyata 
keçirir. Azərbaycan Prezidentinin bir 
neçə il bundan əvvəl Türkiyənin iştirak 
etmədiyi mötəbər beynəlxalq tədbirdə 
Ermənistanın prezidentinin qardaş ölkə 
əleyhinə danışarkən onun sözünü kəsərək 
“Türkiyə burada yoxdur, amma mən 
varam, biz varıq” – deməsi, Türkiyəni 
müdafiə etməsi möhkəm və etibarlı dost-
luğumuzun sübutudur.

Bu günlərdə Prezident İlham Əliyevin 
Yunanıstanın Azərbaycana yeni təyin 
olunmuş səfirinə “Türkiyəni dəstəkləyirik 
və bütün hallarda dəstəkləyəcəyik” 
deməsi isə təkcə iki qardaş ölkədə deyil, 
beynəlxalq ictimaiyyətdə də rezonans 
doğurub. Azərbaycan Prezidentinin bu 
fikirləri hər iki dövlətin hər bir vətəndaşı 
üçün Türkiyə–Azərbaycan dostluğuna və 
qardaşlığına xidmət etməyin yol xəritəsidir. 
Bütün dövrlərdə Türkiyə--Azərbaycan 
münasibətləri həm iki ölkə, həm də region 
üçün çox önəmli rol oynayıb.

Son vaxtlar imzalanan çoxsaylı 
sənədlər bir daha dünyaya nümayiş etdir-
di ki, Azərbaycan–Türkiyə münasibətləri 
sarsılmaz köklərə bağlıdır. Şübhəsiz ki, 
böyük geosiyasi və geoiqtisadi potensiala 
malik hər iki ölkənin strateji əməkdaşlığı 
regionda sülhün və təhlükəsizliyin təmin 
edilməsinə, həmçinin bölgədə iqtisadi in-
kişafın gücləndirilməsinə təkan verəcək.

Məlahət İBRAHIMQIZI, 
Milli Məclisin deputatı, YAP Nəsimi 

rayon təşkilatının sədri

Yaşadığımız üçüncü minilliyin ikinci onilliyində bəşəriyyət 
müxtəlif qlobal təhlükə və çağırışlarla üz-üzədir. Bu 
problemlərin doğurduğu təhdidlərin ildən-ilə artması və 

genişlənən coğrafiyası onlara qarşı dövlətlərin təkbaşına, yaxud 
da kollektiv şəkildə mübarizəsində ciddi çətinliklər yaradır. Bu 
mənada, dünya dövlətlərinin əməkdaşlığının güclənməsi günün vacib 
məsələlərindəndir. Dünyanın bir parçası olan Azərbaycan da baş verən 
geosiyasi proseslər fonunda özünün milli maraqlarına uyğun, müxtəlif 
ikitərəfli və çoxtərəfli platformalarda, həmçinin üzvü olduğu beynəlxalq 
və regional təşkilatlarda mövqeyini daha da gücləndirir. Bu platfor-
malardan biri, hətta, ən əhəmiyyətlisi ildən-ilə daha da möhkəmlənən 
tarixi dostluq, qarşılıqlı etimad, səmimi münasibətlər, yüksəksəviyyəli 
əməkdaşlıq əsasında qurulan Azərbaycan–Türkiyə əlaqələridir.

İttifaq hökumətinin razılığı alındıqdan sonra 
Azərbaycan SSR Ali Soveti Rəyasət heyətinin 3 
noyabr 1980-ci il tarixli  məktubuna, Azərbaycan 
KP Kirovabad Şəhər Komitəsi bürosunun 21 
noyabr 1980-ci il tarixli qətnaməsinə, Azərbaycan 
SSR Ali Soveti Rəyasət Heyətinin “Azərbaycan 
SSR-nin inzibati ərazi bölgüsündə dəyişiklik 
edilməsi haqqında” 7 oktyabr 1965-ci il tarixli 
fərmanına uyğun olaraq Kirovabad şəhərində iki 
inzibati rayon yaradıldı. Yəni iki aydan sonra düz 
40 il tamam olacaq ki, şəhərdə iki rayon fəaliyyət 
göstərir: Nizami ( 1989-cu ildə şəhərin adı 
dəyişdirilib yenidən Gəncə olduqdan sonra rayon 

təkrarçılıq olmasın deyə, Nizami adlandırıldı) və 
Kəpəz. 

Beləliklə, şəhərin adının dəyişdirilməsinin 
hələlik mümkün olmadığını görən ulu öndər 
rayonlardan birinin Gəncə adlandırılmasına 
nail oldu. Təbii ki, o da çox böyük çətinliklə və 
Heydər Əliyevin sovetlər ittifaqındakı böyük 
nüfuzuna və adına-sanına görə. İndinin özündə 
şəhərə Gəncə adının qaytarılması təşəbbüsünü 
başqalarının adı ilə bağlamaq istəyənlər var. La-
kin bütün xalq bilir ki, Heydər Əliyev o vaxt, iki 
rayon yaradarkən artıq bu məsələni həll etmişdi.

İlk vaxtlar bu rayonlarda bütün strukturlar 
mövcud idi. Təhsil, mədəniyyət, gənclər şöbələri, 
kommunal və sair. Yəni rayon özünü tam idarə 
edə bilirdi. Lakin 90-cı illərin əvvəllərindən 
başlayaraq rayonlarda olan strukturlar tədricən 
ləğv olunmağa, və ya öz əvvəlki funksiyası-
nı itirməyə başladı. Başqa sözlə, təkrarçılıq, 
lazımi səlahiyyətlərin olmaması, onları şəhər 
icra hakimiyyətinin bir növ adi şöbəsinə çevirib. 
Əslində sakinlərdə də çaşqınlıq yaranır. Məsələn, 
müraciət edəndə ki, küçədə məişət tullantıları yı-
ğışıb qalıb, baxan yoxdur, rayon icra hakimiyyəti 
şikayəti təmin etmək üçün məcbur olub şəhər 
kommunal idarəsinə müraciət edir. Çünki özünün 
belə bir idarəsi yoxdur. Digər sahələr də onun 
kimi. 

Sakinlər də artıq rayon icra hakimiyyətlərinə 
çox nadir hallarda müraciət edirlər. Bilirlər ki, 
süründürməçiliklə qarşılaşacaq, problemləri həll 
olunmayacaqdır. Bəs nə etməli? Axı ölkədə isla-
hatlar gedir, struktur dəyişiklikləri aparılır, “bir 
pəncərə” kimi səmərəli iş üsulları tətbiq olunur. 
Axı dövlət aparatının yığcamlaşması, paralel 
strukturların aradan qaldırılması, mövcud struk-
turların isə yenidən təşkili həm də büdcə vəsaitinə 
qənaətdir. Ölkə Prezidenti tərəfindən aparılan 
struktur islahatları çərçivəsində vətəndaşlara 
şəffaf, operativ və əlçatan xidmət göstərmək 
üçün son illər görülən işlər bir çox inkişaf 
etmiş ölkələrin diqqətini cəlb etmişdir.Təsadüfi 
deyildir ki, Davos İqtisadi Forumunun “Qlobal 
rəqabətlilik-2019” hesabatına əsasən Azərbaycan 
140 ölkə arasında “Dövlət tənzimlənməsinin 
yükü” alt-indikatoru üzrə əvvəlki illə müqayisədə 
daha 3 pillə irəliləyərək 12-ci yeri tutub və Avstri-
ya, Belçika və Danimarka kimi ölkələri geridə qo-
yub. Təkcə bu fakt kifayətdir deyək ki, Prezident 
İlham Əliyev ölkədə effektiv dövlət idarəetmə 
aparatı formalaşdırıb.

Məhz belə bir vaxtda Gəncə Şəhər İcra 
Hakimiyyətinin yuxarıda adı çəkilən rayonların 
ləğvi və idarəetmənin vahid mərkəzdən həyata 
keçirilməsini tətbiq etmək təşəbbüsünü irəli 
sürməsi təqdirəlayiqdir. Bəs bu barədə şəhər 
ictimaiyyətinin nümayəndələri, ziyalılar, sıravi 
sakinlər nə düşünür? Onların bir neçəsi ilə görü-
şüb söhbət etdik, fikirlərini öyrəndik.

İbrahim Cəfərov, Azərbaycan Dövlət Aqrar 
Universitetin rektoru, AMEA-nın müxbir 
üzvü, professor: – Bilirsiniz, hər dövrün bir tələbi 
var. Biz zamana, mövcud şəraitə uyğunlaşmağı 
bacarmalı və fəaliyyətimizi həmin istiqamətdə 

qurmalıyıq. Vaxt var idi bu rayonlar yaradılanda 
bizim sevincimizin həddi-hüdudu yox idi. Mənim 
o günlər yaxşı yadımdadır. Adamlar elə fəxrlə 
“Gəncə rayonuna gedirəm”  söyləyirdilər ki... 
Bu sözü belə ürəklə, qürurla deməyi onlara ulu 
öndərimiz bəxş etmişdi. Sovet dövründə Gəncə sö-
zünü deyəndə ətrafa ehtiyatla baxıb dilə gətirirdilər. 
İndi zaman dəyişib. Hazırda bu rayonlar 35-40 
il qabaq gördükləri funksiyanı yerinə yetirmək 
iqtidarında deyillər. Adi bir fakt. Bizim ali məktəb 
yerləşdiyi əraziyə görə Nizami rayonundadır. Təbii 
ki, böyük ali məktəbdir, sağ olsun cənab Prezi-
dentimizi, hər bir şərait yaradıb. Amma bəzən elə 

cari məsələlər ortaya çıxır ki, istər-istəməz yerli 
icra orqanlarına müraciət etməli olursan. Biz çox 
zaman birbaşa şəhər icra hakimiyyətinə müraciət 
edirik. Bilirsiniz niyə? Çünki dəqiq bilirik ki, rayon 
icra hakimiyyəti, necə deyərlər, “xırda iş”  də olsa, 
onu həll edə bilməyəcəkdir. Vəsaiti yox, müəyyən 
idarəsi, təşkilatı yox... O zaman sual olunur. Belə 
bir strukturu saxlamağa ehtiyac varmı? Digər 
tərəfdən dövlət başçımız ölkədə elə bir şərait 
yaradıb ki, vətəndaş məmnunluğu hökm sürür. 
İşlərin bir mərkəzdən idarə olunması, təkrarçılığa 
yol verilməməsi bu gün olduqca vacibdir və yalnız 
səmərə verə bilər. Nizami və Kəpəz rayonlarının 
ləğv olunması ilə bağıl şəhər icra hakimiyyətinin 
təşəbbüsünü ürəkdən dəstəkləyirəm və müdafiə 
edirəm. Bu işdən daha çox əhali yararlanacaq ki, 
cənab Prezidentimizin də ən ali məqsədlərindən 
biri, bəlkə də birincisi, budur.

Hüseyn Budaqov, YAP Gəncə Şəhər 
Təşkilatı ideoloji şöbəsinin müdiri: – Rayon-
ların ləğvi təşəbbüsü hələ bir qədər ləngiyib. 
Bu, çoxdan irəli sürülməli idi. Çünki hamını 
narahat edir. Axı hər vətəndaşın, hər təşkilatın 
problemini, ortaya çıxan hər hansı bir işi şəhər 
icra hakimiyyəti həll edəcəkdisə, onda rayon icra 
hakimiyyəti nəyə lazım? Təcrübə göstərir ki, bizə 
çevik, operativ idarəetmə mexanizmi lazımdır.

Mənim yadımdadır, rayonlar təzə yaradılanda 
biz çox nadir hallarda şəhər partiya komitəsinə 
və sonralar icra hakimiyyətinə gedərdik. Lakin 
zaman keçdikcə gördük ki, bu cür idarəetmə 
daha effektli deyil. Sumqayıt da Gəncə kimi bir 
şəhərdir, iri sənaye mərkəzdir. Heç orada da ra-
yonlar yoxdur. Yəni vaxtilə yaradılmış  rayonların 
artıq bu şəkildə fəaliyyət göstərməsi sadəcə öz-
özünü aldatmaqdır. Buna başqa ad tapa bilmirəm. 
Mənə belə gəlir ki, Gəncədə rayonlar ləğv olunub 
işlər vahid mərkəzdən idarə olunsa onun səmərəsi 
tez bir müddətdə bilinəcək.

Rüstəm Bağırov, şəhər sakini: – Şəhər 
icra hakimiyyətinin təşəbbüsü, sonralar millət 
vəkillərimiz Naqif Həmzəyevin, Müşfiq 
Cəfərovun, digər şəhər sakinlərinin çıxışları ilə 
tanış oldum və bu qənaətə gəldim ki, Gəncədə 
həmin rayonların saxlanması məqsədəuyğun 
deyil, həm də bugünkü geniş miqyaslı islahat-
larla qətiyyən uyğunlaşmır. Son vaxtlar müxtəlif 
nazirliklərdə aparılan struktur dəyişiklikləri bizim 
şəhərdən də yan ötə bilməz. Adamlar arasında tez-
tez bu söhbətləri eşidirəm ki, rayonlar daha heç 
bir səmərə vermir, çeviklik yoxdur və sair....

Biz zamanla ayaqlaşmağı bacarmalıyıq. Əgər 
eyni işi həm şəhər strukturu, həm rayon həyata 
keçirəcəksə və nəticədə nəzərdə tutulan məsələnin 
həlli yubanacaqsa, o zaman hansı vətəndaş 
məmnunluğundan, operativlikdən söhbət açmaq 
olar? Mən də bir şəhər sakini kimi Gəncədə bütün 
məsələlərin vahid mərkəzdən idarə olunması-
nın tərəfdarıyam və bu mənada rayonların ləğvi 
labüddür.

Hamlet QASIMOV,  
“Xalq qəzeti”nin bölgə müxbiri

Keçmiş Kirovabad (indiki Gəncə) şəhərində iki inzibati rayonun yaradılması 
əslində dövrün tələblərindən, mövcud iqtisadi-siyasətin durumundan yaranmışdı. 
Ulu öndər Heydər Əliyevin ən böyük xidmətlərindən biri də, məhz, bu rayonla-

rı yaratmaqla bir neçə problemin, o cümlədən, milliözünüdərkin, illərdən bəri hamının 
ürəyində gəzdirdiyi, lakin sovet rejiminin qorxusundan dilə gətirmədikləri Gəncə adının 
bu yolla bərpasına nail olmaqdan ibarət idi. Əslində rejim heç cür razılaşmaq istəmirdi 
ki, Sergey Mironoviç Kirov kimi “böyük qardaş”ın adı kölgədə qalsın. Amma Heydər 
Əliyevin qətiyyəti, uzaqgörənliyi, öz xalqını bütün varlığı ilə sevməsi, tariximizə həmişə 
yüksək qiymət verməsi, milli təəssübkeşliyi onilliklərlə hamının arzuladığı adın yenidən 
səsləndirilməsinə şərait yaratdı. 

Icra strukturu vətəndaşda 
məmnunluq və qürur  
hissi doğurmalıdır

İbrahim Cəfərov Hüseyn Budaqov Rüstəm Bağırov

Azərbaycan ilə İtaliya arasında  
əməkdaşlıq münasibətlərinin  

genişləndirilməsi məsələləri müzakirə olunub

Sentyabrın 9-da Azərbaycanın Xarici İşlər 
naziri Ceyhun Bayramov İtaliyanın ölkəmizdəki 
səfiri Auqusto Massari ilə görüşüb. 

Xarici İşlər Nazirliyinin Mətbuat xidməti 
idarəsindən AZƏRTAC-a bildiriblər ki, nazir 
Ceyhun Bayramov Azərbaycan ilə İtaliya arasında 
yüksəksəviyyəli əməkdaşlıq münasibətlərinin 
mövcudluğunu qeyd edərək, iki ölkənin rəhbərləri 
səviyyəsində imzalanmış strateji tərəfdaşlıq 
haqqında birgə bəyannamələrin bunun bariz 
nümunəsi olduğunu bildirib.

Ölkələrimiz arasında ali səviyyədə qarşılıqlı 
səfərlərin həyata keçirilməsinin münasibətlərin 
daha da möhkəmlənməsinə ciddi töhfə verdiyi 
qeyd olunub, bu xüsusda Azərbaycan Respubli-
kasının Prezidenti İlham Əliyevin bu ilin fevra-
lında İtaliyaya dövlət səfərinin böyük əhəmiyyəti 
vurğulanıb.

Səfir Auqusto Massari öz növbəsində 
ölkələrimiz arasında yüksək səviyyəli strateji 
əlaqələrin bir çox sahələrdə uğurla inkişaf etdiril-
diyini bildirib.

Tərəflər iki ölkə arasında siyasi, iqtisadi, 
enerji, təhsil, elm, mədəniyyət və digər sahələrdə 
əməkdaşlıq münasibətlərinin genişləndirilməsi, 
o cümlədən, qeyri-neft sektorunda layihələrin 
həyata keçirilməsi məsələləri üzrə fikir 
mübadiləsi aparıblar.

Dünyanın üzləşdiyi COVID-19 pandemiyası 
ilə mübarizə çərçivəsində iki ölkənin nüma-
yiş etdirdiyi həmrəylik və qarşılıqlı yardımın 
Azərbaycan və İtaliya arasında münasibətlərin 
yüksək səviyyədə inkişafına tam uyğun olduğu 
məmnunluqla qeyd edilib.

Nazir Ceyhun Bayramov Ermənistanın 
Azərbaycana qarşı təcavüzkar siyasəti, iki 
ölkənin sərhədində, Azərbaycanın Tovuz rayo-
nu istiqamətində Ermənistan silahlı qüvvələri 
tərəfindən törədilən son təxribatı, işğalçı ölkənin 
siyasi-hərbi rəhbərliyinin bölgədə gərginliyi 
artırmaq məqsədi güdən fəaliyyəti və bəyanatları, 
eləcə də Azərbaycanın münaqişənin həlli ilə bağlı 
mövqeyi barədə qarşı tərəfi məlumatlandırıb. 
İşğalçı Ermənistan və işğala məruz qalan 
Azərbaycan tərəfinə tarazlı yanaşma nümayiş 
etdirilməsinin qəbuledilməz olduğu, uzun illər 
ərzində müşahidə olunan bu kimi yanaşmanın 
Ermənistanın işğalçı siyasətinə son qoyması və 
bu xüsusda konkret addımlar atmaqdan boyun 
qaçırması üçün əsas təşkil etdiyi vurğulanıb.

Nazir Ermənistan–Azərbaycan, Dağlıq 
Qarabağ münaqişəsinin həlli ilə bağlı İtaliyanın 
nümayiş etdirdiyi prinsipial mövqe ilə əlaqədar 
səfir Auqusto Massariyə minnətdarlığını bildirib.

Görüşdə, habelə qarşılıqlı maraq doğuran 
digər məsələlər müzakirə edilib.

Xarici İşlər Nazirliyi Təhsilin 
Hücumlardan Beynəlxalq Müdafiəsi 

Günü ilə bağlı açıqlama yayıb
 � Azərbaycan Respublikası Xarici İşlər 

Nazirliyinin Mətbuat xidməti idarəsi Təhsilin 
Hücumlardan Beynəlxalq Müdafiəsi Günü ilə bağlı 
açıqlama yayıb. Həmin açıqlamada deyilir: 

Birləşmiş Millətlər Təşkilatının (BMT) Baş Assambleyasının 
2020-ci il mayın 28-də qəbul etdiyi 74/275 saylı qətnaməyə uyğun 
olaraq sentyabrın 9-u Təhsilin Hücumlardan Beynəlxalq Müdafiəsi 
Günü elan olunub.

Uşaq Hüquqları Konvensiyasının və onun Uşaqların Silahlı 
Münaqişələrə cəlb edilməsinə dair Əlavə Protokolunun, habelə 
1949-cu il Müharibə Qurbanlarının Müdafiəsi üzrə Cenevrə Kon-
vensiyalarının tərəfdaşı olan Azərbaycan Respublikası qətiyyətlə 
və davamlı şəkildə uşaq hüquqlarının səmərəli müdafiəsinin təmin 
edilməsinə və silahlı münaqişələrdən əziyyət çəkən uşaqların 
vəziyyətinin yaxşılaşdırılmasına yönəlmiş beynəlxalq səylərə dəstək 
verir.

Ermənistanın Azərbaycana qarşı davam edən silahlı təcavüzü 
ölkəmizin təhsil infrastrukturuna ciddi ziyan vurub. Azərbaycan 
Respublikasının işğal olunmuş ərazilərində 1107 təhsil müəssisəsi 
və 855 uşaq bağçası tamamilə məhv edilib.

Etnik təmizləmə siyasəti nəticəsində bütün azərbaycanlılar, 
o cümlədən məktəblilər, tələbələr və müəllimlər Ermənistandakı 
doğma torpaqlarından və Azərbaycanın işğal olunmuş ərazilərindən 
didərgin salınıblar. Qaçqın və məcburi köçkün düşmüş on 
minlərlə azərbaycanlı oğlan və qız bu vəziyyətdən irəli gələn ciddi 
problemlərin təsiri altında təhsil hüquqlarını həyata keçirməyə 
davam edirlər.

Təmas xətti boyunca yaşayan bir çox məktəblilər rəsmi atəşkəs 
rejiminə baxmayaraq, Ermənistan silahlı qüvvələri tərəfindən heç 
bir fərq qoyulmadan atəşə məruz qalmaq təhlükəsi altında davam-
lı olaraq dərslərində iştirak edirlər. Belə ki, 2016-cı ilin aprelində 
Ermənistan silahlı qüvvələrinin atəşi nəticəsində Azərbaycanın 
Goranboy, Tərtər, Ağdam və Ağcabədi rayonlarında bir çox məktəb 
ciddi ziyan gördü, Ağdam rayonunun Sarıcalı kəndində 220 şagirdin 
təhsil aldığı orta məktəb məhv edildi.

Sentyabrın 9-nu Təhsilin Hücumlardan Beynəlxalq Müdafiəsi 
Günü kimi dünya ictimaiyyəti ilə birgə qeyd edərək, azərbaycanlı 
məktəblilərə qarşı törətdiyi müharibə cinayətlərinə görə 
Ermənistanın məsuliyyət daşıdığını vurğulayırıq. Eyni zamanda, 
bu əlamətdar günün məqsədinin həyata keçirilməsi kontekstində 
bütün günahkarların ədalət qarşısına çıxarılması vasitəsilə yuxarıda 
göstərilən cinayətlərin cəzasızlığına son qoyulmasının son dərəcə 
vacibliyini vurğulayırıq.

Ermənistan BMT Təhlükəsizlik Şurasının 1993-cü ildə qəbul 
etdiyi dörd qətnaməsinin (822, 853, 874 və 884) tələblərini yerinə 
yetirməli, on minlərlə azərbaycanlının təhlükəsiz təhsil almaq 
hüququnun həyata keçirməsinə imkan yaratmalıdır. Azərbaycan bu 
xüsusda beynəlxalq birliyin dəstəyinə və həmrəyliyinə güvənir.

AZƏRTAC

